
Pér dacuort havein nus fatg printgas en-
semen al Lag Grond sin in bien onn niev 
– e gia ei gl’emprem meins da quel var-
gaus. Jeu sperel che Vus hagies ent-
schiet bein il 2025 e che Vus selegries, 
sco jeu, dalla variaziun e digl interes-
sant che suonda el decuors digl onn. Jeu 
hai marveglias e selegrel dallas surpre-
sas ch’il 2025 vegn a purtar. Quei ch’jeu 
sai denton gia oz garantir a Vus: Ei vegn 
segir buca lungurus. Seigi lu il diverti-
ment alla notg da schlaghers, las sfidas 
alla cuorsa super-G, ni segir era in ni 
l’auter plascher cultural. En nossa visch-
naunca dat ei bia da scuvierer, trafficar e 
guder, ton hosps sco indigens han mas-
sa caschuns. Per ch’ins sappi mantener 
quella varietad duessan nus appreziar e 
visitar ton sco pusseivel las occurrenzas. 
Jeu selegrel en scadin cass sche nus 
s’entupein zanua, sin via, a Laax e con-
tuorn, cun far sport, cun sedivertir e se-
recrear, ni naturalmein era tier nus el 
Center communal.
 Franz Gschwend,  
 president communal 
 
 
 
 
 
 
 
 
 
 
 
 
 
 
 

Dieser Link führt Sie zu den Novas da Laax in 
Deutsch und Rätoromanisch.

PLAID SIN VIA LA NOVA CARTA PER INDIGENS
Las vischnauncas Flem, Laax e Falera 
han introduciu communablamein ina 
nova carta per indigens. La procedura 
digitala porscha allas habitontas ed als 
habitonts in survetsch bia pli sempel 
d’empustar la carta nova. Quella lube-
scha d’administrar las reducziuns e bo-
nificaziuns ed ils partenaris dallas pres-
taziuns profiteschan d’ina integraziun 
senza cunfins. Las treis vischnauncas ga-
ranteschan cheutras in’administraziun 
optimada ed in meglier survetsch alla 
populaziun. Il project innovativ e digital 
ha la vischnaunca da Flem menau e rea-
lisau en buna collaboraziun culla Gruppa 

Arena Alva, el unescha ina tecnologia 
moderna culs basegns dalla populaziun 
locala.
La carta da legitimaziun vegn furnida di-
rect a casa ed ins sa cargar ella digital-
mein sil telefonin. Quei mied niev sebasa 
silla tecnologia pli nova Open Source e 
corrispunda allas pretensiuns pli aultas 
dalla segirtad e discreziun. Tuttas datas 
electronicas vegnan arcunadas cumplei-
namein en Svizra, quei che garantescha 
da tut temps la controlla dad ellas. Ulte-
riuras informaziuns en connex culla car-
ta d’indigens anfleis Vus era sut www.ein-
heimisch-ausweis.ch.

Novas da Laax, Vischnaunca Laax
Cumpara: mintga 2 meins 
Proxima ediziun: 4 d’avrigl 2025
Ideas per tematicas:  
tochen ils 21 da mars 2025
Redacziun: Domenica Flütsch
Contact: admin@laax-gr.ch

IMPRESSUM: 

INA CUSCHINIERA DA LAAX TIER SAT1 
DIANA ERLER SEPARTICIPESCHA 

ALL’EMISSIUN «THE TASTE»!
La show da cuschinar «The Taste» digl 
emittur SAT1 s’auda tiels formats pli re-
nomai el territori europeic da lungatg tu-
destg. Ella davosa show ha la cuschiniera 
Diana Erler dumignau sco ina dallas 12 fi-
nalistas il pass silla tribuna gronda. La 
cuschiniera talentada habitescha a Sag-
ogn e lavura dapi sis onns a Laax. Cun siu 
stil extravagant da cuschinar ha ella buca 
mo perschuadiu la giuria dalla show, mo-
bein perschuada gi per gi era ils hosps 
dall’Ustria Lags. Dapi 25 onns dat ei per 
la cuschiniera derivonta dalla Tiaratu-
destga nuot pli bi che la gastronomia ed il 
cuschinar. Quei han las aspectaturas ed 
ils aspectaturs dalla 13avla ediziun dalla 
show saviu observar fetg datier. Ell’emp-
rema seria ha Diana Erler perschuadiu 
cun sia creaziun «Forellen-Escabeche mit 
Wurzelgemüse». Hosps dall’Ustria Lags e 
sia schefa Sandra Reutter havevan an-
nunziau ella per la show da SAT1. Tgei 
cletg per Laax che la dunna creativa plein 
slontsch ei buca en ina cuschina zanua el 
lontan, mobein ella vischinonza. Il local 
situaus idillicamein al Lag Grond per-

schuada cun sias specialitads regiunalas 
e siu ambient modern. Da stad ni d’un-
viern ei l’Ustria Laax in liug da s’entupar 
tschercau ton per buccas finas sco per 
amaturs dalla natira.

 © SAT.1/Benedikt Müller

(cbl) Il svilup dil ballapei en Surselva have-
va era leventau igl interess per quei sport 
a Laax, ed aschia ei naschida la fin dils 
onns 1970 l’idea da fundar in agen club. A 
caschun d’ina radunonza d’orientaziun ei 
vegnida elegida 1979 ina suprastonza pro-
visoria cun Rolf Ardüser sco president, Pe-
der Camathias, actuar, Tarzisi Pfister, cas-
sier, Claudio Coray, responsabel cumissiun 
da giug e Toni Cadruvi, trenader. La radu-
nonza da fundaziun dils 26 da settember 
1980 ha lu confirmau quei gremi e decidiu 
da fundar il CBL.

Il svilup sportiv
Ils onns 1981 tochen 1984 dat il CBL en 5. 
ligia, fa lu il pass en 4. ligia e 1990 garte-
gia schizun la promoziun en 3. ligia. Paral-
lel cul success sportiv crescha il diember 
da commembers activs e passivs. Aschia 
datti ils onns 1987-2014 era ina secunda 
equipa che participescha al campiunadi. 

Dapi l’entschatta vegnan promovidas las 
squadras da juniors e scolars, ed era ils se-
niors e veterans ein activs sin e sper la 
plazza da ballapei. 
Buca d’emblidar era la rolla da piunieras 
dallas dunnas. Sco emprem club da dun-
nas el Grischun vegn fundau 1991 il CBD 
Laax-Surselva che sa festivar bials suc-
cess. 2014 ei l’equipa vegnida schligiada 
muort munconza da giugaduras. 
Actualmein dat il CBL en 5. ligia, tschenta 
giugadurAs per las equipas da juniorAs 
dalla Surselva e promova ils giuvens ta-
lents da ballapei che fan diever dils trena-
ments che vegnan offeri sin la plazza Lag 
Sec a Laax. 

Ina uniun dil vitg
Sco uniun dil vitg ei il CBL era adina s’en-
gaschaus sper la plazza da ballapei. L’uni-
un organisescha turniers da jass e troccas, 
envida a lotto, organisescha adina puspei la 
fiasta digl 1. d’uost, s’egida e s’engascha-
scha a caschun d’occurenzas da tut gener e 
fa dapi 2019 era regularmein teater.

Schischuris sin tribuna
In ver pegliasis ein daventadas ils davos 
onns las producziuns da teater, allas qualas 
il CBL envida adina il fever/mars. Duront la 
stagiun d’unviern vul l’uniun porscher als 
giugadurs, funcziunaris, mo era als amitgs 
dalla uniun, la pusseivladad da star da 
cumpignia e da s’engaschar era duront la 
stagiun morta, pia duront il temps ch’ins 
sentaupa buca sin la plazza da ballapei. 
Las producziuns da teater ein daventadas 
liug da sentupada per indigens, hosps da 
vacanzas e turists, ed era uonn vegnan las 
sutgas en l’aula dalla casa da scola da ra-
schun ad essera occupdas avon ch’igl um-
brival sesarva l’emprem gada.
Tradiu segi mo ton: Il toc actual cul tetel 
«Alles us Verzwyflig» lai participiar ils vi-
sitaders als schischuris dil club da ballapei 
che prepara la fiasta da giubileum, alla vi-
seta dalla onda dall’America, alla carrot-
scha da pops che gioga ina rolla imputon-
ta e – co savess ei esser auter – che 
strappazeschan las musclas da rir d’aspec-
taturas ed aspectaturs.

45 ONNS CBL – ACTIVS SIN E 
SPER LA PLAZZA DA BALLAPEI

Uonn sa il Club da ballapei da Laax (CBL) far fiasta per siu 
45avel onn d’existenza. Activitads buca mo sin la plazza da 

ballapei fan ch’il club ei dapli ch mo ina uniun sportiva. 

La squadra dil CBL che procura proximamein per 
turbulenzas sin la tribuna dalla casa da scola a 
Laax (davos da seniester): Max Welter, Roman 
Niederberger, Mauro Toggenburg, Romana 
Brunold, reschia (davon da seniester): Marina 
Welter, Gerda Manning, Lea Andreoli. 

•  21 e 28.2.,1.3.25 Producziun da teater 
«Alles us Verzwyflig»

• 14.6.25 CBL-Day/Turnier dil vitg
• 22.11.25 Lotto

45 ONNS CBL

CBL 1981/82 (davos da seniester): Linus Capaul, Risch Camathias, Peter Ardüser, Erwin Ardüser, Meinrad 
Gartmann, Gaudenz Coray, Gieri Arpagaus, Claudio Coray, Corsin Cadruvi (davon da seniester): Thomas Cavelti, 
Fridolin Caviezel, Arnold Camathias, Gion Flurin Gliott, Aldo Beeli, Rolf Beeli, Gliezi Cavelti, Toni Cadruvi.

Dapi 1988 s’auda la cuorsa populara Beni‘s 
Super-G tiel program d’unviern da Laax. 
Tochen oz organisescha Beni Cathomas 
persunalmein quella. La cuorsa anfla 
mintg’onn gronda accoglientscha e sedrez-
za a skiunzas e skiunzs da tuttas classas, 
categorias e vegliadetgnas. 
L’occurrenza ei adina entuorn ils 21 da 
mars. Per corrispunder allas diversas cate-

gorias eis ella mintgamai sin duas pistas, la 
A e la B si Crap Sogn Gion resp. Alp Dado. 
Mintga participonta e mintga participont che 
finescha la cuorsa gudogna ina trofea che 
Beni Cathomas ha fatg sez ord crap scalegl.
Sper il cumbat cumpetitiv-sportiv ei la cum-
pignia da grond’impurtonza. Suenter la cu-
orsa dat ei tradiziunalmein ina gronda fias-
ta cun divertiment musical. 

BENI‘S SUPER-G 

Sonda, ils 15 da fevrer 2025 ei gia la 11avla 
gada la Notg da schlaghers al Lag Grond. Fi-
namira dils iniziants eis ei da vitalisar il vitg 
tenor il motto «Il vitg viva – das Dorf lebt». 
L’occurrenza entscheiva allas 17.00 cun in 
preprogram, tochen las 23.00 san ins lu se-
divertir e guder musica e sault. Ils organisa-
turs selegran da biaras amitgas e biars 
amitgs dil schlagher, da glieud, giuven e vegl, 
cun gust da rir e sedivertir. Tuttas e tuts ein 
envidai ed ei dat lu era per tuts enzatgei.
L’entrada ei libra, bubronda e vivonda dat ei 
pil prezi unitar da 5 francs (prezi da gli-
maia). In eventual gudogn dall’occurrenza 
vegn, sco mintg’onn, dabien ad ina bun’ov-
ra. Ils voluntaris e gidonters lavuran senza 
indemnisaziun. Aschia ha il comite saviu 
sustener ils davos onns diversas instituziuns 
regiunalas sco la Fundaziun Argo, la Casa 

Depuoz Trun, gl’Agid a Tschernobil Surselva 
ed il Chor TICO da Laax.

NOTG DA SCHLAGHERS SIL GLATSCH AL 
LAG GROND

Impressiuns dil giubileum da 30 onns.

Dumengia, 2 da fevrer 
Presentaziun dil cudisch e prelecziun.  
Carlo Janka presenta siu cudisch «Durch-
bruch. Mein Weg – Dein Erfolg!». 
Allas 17.30, Biblioteca Casa de Mont

Sonda, 15 da fevrer
Notg da schlaghers d’unviern
Allas 17.00 – 23.00, sper il parcadi Lag 
Grond

Vendergis, 21 da fevrer
Teater dil Club da ballapei Laax
«Alles us Verzwyflig»
Allas 20.00, aula casa da scola Grava
Ulteriuras producziun: vendergis, 28 da 
fevrer e sonda, 1. da mars.

Sonda, 8 da mars
Lotto dall’Uniun da tir Laax-Falera
Allas 13.30, Cularta

Dumengia, 25 da mars
Beni’s Super-G, cuorsa da skis populara 
cun gronda fiasta
Crap Sogn Gion e Curnius

Naven dils 15 da mars 2025
«miu Laax, tiu Laax»
Ella Cularta tracta tut da Laax sco tema 
digl onn. Cun includer activamein tuttas 
habitontas e habitonts – indigens, habi-
tonts novs, habitonts secundars e hosps 
– sepresenta Laax sco cuminonza vitala 
ed engaschada ch’ei aviarta per novas 
sentupadas ed ideas. L’exposiziun cun 
facts e funfacts da Laax animescha da di-
scutar e sebrattar.

Ils suentermiezdis da seniors dalla giev-
gia ein tschercai. Ils suandonts termins 
ein fixai: 6. / 20 da fevrer e 3 da mars 
2025.

AGENDA

Urari supplementar d’avertura dalla 
Biblioteca Casa de Mont Laax:  
Naven dil fevrer 2025 ei la biblioteca  
aviarta mintgamai l’emprema sonda dil 
meins dallas 9.00 tochen las 11.00.

BIBLIOTECA CASA DE MONT LAAX


